Politika i Bonton

Dakle, prepustiti se čarima predizborne kampanje u Srbiji stvarno nije blagotvorno za nervni sistem. 

Ako čovjek prihvati zdravo za gotovo sve ono što uvaženi kandidati i u predizbornom zanosu kažu jedan o drugom, onda mora da se zaključi kako se nalazimo u devetom krugu pakla!

Tolika količina prezira, mržnje, prijetnji, informacija o spletkama, pronevjerama, izdajama, skandalima čini da običan smrtnik pomisli kako su kandidati pokuljali iz nekoh hada i kako će nas,  ako ne budemo dobri, sve vrtiti na ražnju ili ne daj bože žive pojesti! 

I, gle čuda, čim izbori prodju, opet je sve u redu. 

Opet ih gledamo kako nasmijani čavrljaju po hodnicima državnih zdanja, opet je retorika pristojna, opet kontrakandidati nisu više tako strašni. 

Korist koju kandidati i stranke dobijaju ovom predizbornim burleskom mnogo je manji od štete koja se pravi u društvu. . 

Kandidati i stranke zapravo institucionalizuju lajavost, pretjerivanje, klevetanje i prijetnje kao legitiman način komunikacije, koja se bezrezervno prihvata i ogleda u narodu. 

S druge strane mediji, umjesto da svojim iskustvom malo ublaže taj neiskusni i neumjereni ton, oni, valjda u nadi da će tako bolje prodavati svoje nazovi novine dodatno podlažu vatru. 

Zarad jedan ili dva procenta glasača koja se na ovaj način napabirče, čini se dugotrajna, nepopravljiva šteta. 

Smjenjivati vlast je lakši dio posla. Mijenjati mentalitet je zajednički zadatak svih nas, bez obzira na to kog kandidata simpatišemo. 

Nisam nikada vjerovao predizbornim obećanjima, još manje  partijskim programima. 

Oni što su juče bili lijevo, danas su desno, i obrnuto. 

Sve više vjerujem u pristojnost kandidata. Koliko je odmjeren, normalan, suzdržan. Ako se mnogo goropadi, gestikulira, pravi grimase, vrijedja i prijeti, tada ili glumi, što je perfidno, ili mu je ponašanje klinička slika. 

Stara mongolska poslovica kaže “Veću  štetu može vam napraviti nepristojan prijatelj nego pristojan neprijatelj”.

Kampanja će proći, nepristojnost će se po ko zna koji put opet primiti kao korov u zapuštenoj bašti.   

Glasati za najpristojnijeg sigurno pravi najmanju štetu, ako se već nikakva korist ne vidi na horizontu.

